
 

Emalungelo agodliwe  Phenya 

 
 
 
 
 
 
 
 
 
 
 
 
 
 
 

 
SENIOR CERTIFICATE EXAMINATIONS/ 

NATIONAL SENIOR CERTIFICATE EXAMINATIONS 

 
 
 
 
 

 
SISWATI LULWIMI LWEKUCALA LWEKWENGETA (FAL) 

 
LIPHEPHA LESIBILI (P2) 

 
2019 

 
 
 

EMAMAKI:  70 
 

SIKHATSI:  Ema-awa 2 
 
 
 
 
 
 

Leliphepha linemakhasi la-20. 
 

 



Siswati Lulwimi Lwekucala Lwekwengeta (FAL)/P2 2 DBE/2019 
 SC/NSC 

Emalungelo agodliwe  Phenya 

 
 
TICONDZISO KULABAHLOLWAKO   
 
1. Fundza lelikhasi ngembikwekutsi ucale kuphendvula imibuto. 

 
  

2. Ungalifundzi lonkhe liphepha lemibuto. Buka lokucuketfwe ekhasini 
lelilandzelako bese ubeka luphawu kulowo nalowo mbuto lobutwe 
ngetincwadzi lotifundze kulomnyaka. 

  

 
3. Leliphepha lemibuto licuketse TIGABA LETINE.   
 
 SIGABA A: 

SIGABA B: 
SIGABA C: 
SIGABA D: 

Inoveli (35) 
Umdlalo (35) 
Tindzaba letimfisha (35) 
Tinkondlo (35) 

  

 
4. 
 
 
 
 
 
 
 
 
 
 
 
 
 
 
5. 

Phendvula imibuto LEMIBILI kuphela kunobe ngutiphi TIGABA LETIMBILI 
ngalendlela: 
 
SIGABA A: INOVELI  
Phendvula MUNYE umbuto wenoveli loyifundzile. 
 
SIGABA B: UMDLALO  
Phendvula MUNYE umbuto wemdlalo lowufundzile. 
 
SIGABA C: TINDZABA LETIMFISHA  
Phendvula YOMIBILI imibuto lebutwe ngetindzaba letimfisha. 
  
SIGABA D: TINKONDLO  
Phendvula TOTIMBILI tinkondlo lekubutwe ngato. 
 
Sebentisa luhlu lwekutikhumbuta kute usitakale. 

  

 
6. Landzela ticondziso letisekucaleni KWALESO NALESO SIGABA.   
 
7. Tinombolo tetimphendvulo atihambisane naleto temibuto njengobe tinjalo 

ephepheni lemibuto. 
  

 
8. Cala LESO NALESO SIGABA ekhasini LELISHA.   
 
9. Siphakamiso sekulawulwa kwesikhatsi: Sebentisa emaminithi lange-60 kuleso 

naleso sigaba. 
  

 
10. Bhala ngesandla lesibonakalako nalesifundzekako.   

LOKUCUKETFWE 
 
Lelikhasi litawusita bahlolwa ekukhetseni imibuto LABAFUNA kuyiphendvula 
ngaphandle kwekufundza lonkhe liphepha lemibuto.  

  

 

SIGABA A: INOVELI 
  
Phendvula MUNYE umbuto wenoveli loyifundzile. 

INOMBOLO YEMBUTO EMAMAKI LIKHASI 

   

1. Kwasha Tikhotsa 35 5 

 

2. Ngenca Yakho 35 8 

 
SIGABA B: UMDLALO 
 
Phendvula MUNYE umbuto wemdlalo lowufundzile. 

3. Lahloma Ladvuma 35 11 

 
SIGABA C: TINDZABA LETIMFISHA 
 
Phendvula imibuto LEMIBILI ngetindzaba letimfisha lotifundzile. 

4.1 'Babe Ungehlulile' 18 14 

 

4.2 'Kantsi Bantfu Banje?'  17 15 

 
SIGABA D: TINKONDLO 
 
Phendvula TIMBILI tinkondlo ngencwadzi loyifundzile. 

5.1 'Leyo Ngoma' 18 17 

 

5.2 'Luvatsi Lwekukhanya' 17 19 

LUHLA LWEKUTIKHUMBUTA   
 
Lelikhasi litawusita bahlolwa ekukhetseni imibuto LABAFUNA kuyiphendvula 
ngaphandle kwekufundza lonkhe liphepha lemibuto.  

  

 

SIGABA TINOMBOLO 
TEMIBUTO 

LINANI LEMIBUTO 
LEPHENDVULWAKO 

THIKA 
() 

A: Inoveli 
 (Imibuto lemifisha) 

1–2 1  

B: Umdlalo 
 (Imibuto lemifisha) 

3 1  

C: Tindzaba letimfisha 
 (Imibuto lemifisha) 

4.1 + 4.2 2  

D: Tinkondlo 
 (Imibuto lemifisha) 

5.1 + 5.2 2  

 
CAPHELA: Cikelela kutsi uphendvule imibuto lesetigabeni LETIMBILI kuphela. 

SIGABA A: INOVELI   
 

UMBUTO 1: KWASHA TIKHOTSA – LL Dlamini   
 

1.1 Fundza letheksthi bese uphendvula imibuto lelandzelako. 
 
ITHEKSTHI A 

  

 

 'Yekela kukhukhumeta Mswati ngelite!' Kukhuta Somcuba.  
'Kenje nibuye nimbite ngeNgwenyama? Uma kwehluleka yonkhe imitamo 
yetfu kutawufuneka sitsatse tikhali tsine ngekwetfu sibukane naye. Kumele 
litsi letfwasa lihlobo sibe sesinalenye inkhosi letawuhola sive,' kusho Ndlela. 
'Tikhotsa letibonakalako nyalo tiyawusha tiphele. Kuyawugcina tsine hhayi 
Mswati. Sikhundla sini loyawunginiketa sona Somcuba uma sesilibusa?' 
NguFokotsi losho lawo mavi.  
 

'Ngitawulehlukanisa kabili lelive. Ngitanenta tindvuna letinkhulu. Loyo naloyo 
utawuphatsa incenye yakakhe. Niyawuba nemihlambi yetinkhomo.' 
'Amnandzi emavi akho mnaketfu. Kumele sikusekele ngemandla kuze 
siphumelele. Kuphumelela kwakho kusho kuphumelela kwetfu. Kumele sibe 
yincaba kute siphumelele. Bomnaketfu, nitsini ngetindvuna letikhona nyalo 
letibambisene naMswati? Anicabangi kutsi tingahle tente taba tekulwa natsi?' 
 

'Uma ubulala sihlahla usijuba timphandze bese siyafa: awucali ngemagala. 
Emagala esihlahla ayatifela. Ngako-ke kumele wati kutsi letindvuna 
lewukhuluma ngato ngemagala, akusito timphandze. Lapha sibukene 
naMswati, kepha-ke tindvuna setiyangena nje njengemachakela.' 
'Utsini mnaketfu? Utsi ngeke basihluphe lapho tifu tetfu setishayile?' Kubuta 
Fokotsi. 'Tifu angeke titishiye nato, kepha tiyawuba mdzibi munye. 
Kuyawuvakala ngematekelo kutsi kwase kwabakhona Mswati netindvuna 
takhe. Uma sesibutsetse bukhosi kuyawufuneka kungabikhona nayinye 
indvuna yaMswati esikhundleni,' kusho Somcuba. 
 

'Nitsini ngaMgenge?' Kubuta Fokotsi. 'Uyawulandzela inkhosi yakhe!' 
Kuphendvula boNdlela naSomcuba. 'Nitsini ngaMngayi?' Kubuta Fokotsi. 
 

[Likhasi 18–19] 

 1.1.1 Khetsa YINYE imphendvulo. Ngusiphi lesikhatsi lesivetwa 
ngulenkhulumo lengentasi? 
 

'Kutawufuneka sitsatse tikhali tsine ngekwetfu sibukane naye.' 

  

 

  A 
B 
C 
D 

Sikhatsi sanyalo. 
Sikhatsi sakudzala. 
Sikhatsi sasekuseni. 
Sikhatsi sasebusuku. 

  
 
 
(1) 

 

 1.1.2 Khetsa YINYE imphendvulo. Tinkhulumo taSomcuba naNdlela 
tisivetela luphi luhlobo lweludvweshu nawufundza letheksthi 
lengenhla? 

  

 

  A 
B 
C 
D 

Ludvweshu lwangaphandle. 
Ludvweshu lwangekhatsi. 
Ludvweshu lwasekucaleni. 
Ludvweshu lwasemkhatsini. 

  
 
 
(1) 

 1.1.3 BoFokotsi, Ndlela naSomcuba baluhlobo luni lwebalingisi 
nasifundza letheksthi lengenhla?  

  
(1) 

 

 1.1.4 Caphuna inkhulumo endzimeni yekucala lefakazela kutsi Somcuba 
abemedzelela Mswati. 

  
(1) 

 

 1.1.5 Bhala KUBILI lokukuletheksthi lebatsenjiswa kona boNdlela 
naFokotsi kutsi batakutfola. 

  
(2) 

 

 1.1.6 Inkhulumo yaSomcuba lesemgceni wekucala endzimeni yesibili 
isitjelani ngaloko lokutakwenteka uma sekwehlulwe Mswati? 

  
(2) 

 

 1.1.7 Ngabe letheksthi lengenhla iyayitfutfukisa yini lenoveli? Sekela.  (2) 
 

 1.1.8 Somcuba bekayitsandza imphi. Sekela lombono.  (2) 
 

 1.1.9 Tizatfu tini letenta Fokotsi afune kwati kutsi tiyokwentiwani tindvuna 
taMswati? Bhala TIMBILI.  

  
(2) 

 

 1.1.10 Ngabe lenkhulumo letsi, 'Tikhotsa letibonakalako nyalo tiyawusha 
tiphele' yaba liciniso yini? Bhekisa imphendvulo yakho kuNdlela 
naFokotsi. 

  
 
(2) 

 

 1.1.11 Bhala emaphuzu LAMABILI lakhombisa kutsi Mswati abetsandza 
kuletsa kuthula nekuvana kubobhuti bakhe. 

  
(2) 

 

NA 
 

1.2 Fundza letheksthi bese uphendvula imibuto lelandzelako. 
 

ITHEKSTHI B 

  

 

 Leyo naleyo ndvuna yaniketwa tinkhomo kubongwa kusebenta kwayo 
ngesineke, ngebucotfo nekwetsembeka. Kwabekwa tikhulu kuleyo naleyo 
ndzawo. Kwakhutsatwa kusebenta ngemandla ekulimeni nasekwenteni 
imisebenti yetandla. Kwaphela emalanga lamanyenti sive senabile 
sinetsetekile. Pho, besekucala nemikhaba emadvodzeni lamanyenti. Kuthula 
kwesimo nekunetseteka kwesive kwenta Sandlane naTikhuba basukuma beta 
emphakatsi. Inceku yabavulela bangena bayewucoca neNgwenyama.  
 

'Silapha nje sitewucocisana neNgwenyama, siyikhumbute kutsi umsebenti 
awukapheli,' kukhuluma Sandlane.  
'Khuluma ngilalele Ndvunankhulu,' kusho Mswati.  
'Bantfwana basaticinisile tinhloko kaMahamba nemaphetselo. Sisekelo sabo 
sesiwile, kodvwa bona basele abekho ngaphasi kwelihlombe lakho Silo 
semabandla. Akubekhona lokwentiwako embikwekubeka phasi tikhali,' kusho 
Sandlane. 
 

'Ngibonga kusukuma kwenu phasi tindvuna tami nitewungikhumbuta 
ngalomsebenti lesingakawuphetsi. Angikakhohlwa kepha ngitsalalisile nje 
ngobe ngicabanga kutsi batawutishaya bona etinhlitiyweni tabo bete kimi 
sitewucocisana. Emalanga asachubeke kakhulu sisekelo sabo sabhidlitwa, 
kepha akuvakali lutfo loluchamuka kubo.' 
'Kukhombisa ngalokusobala kutsi abakatimiseli kuta lapha eLudzidzini 
batewukhuleka ngako-ke selitfuba lekutsatsa tinyatselo,' kusho Sandlane. 

 'Vetani umbono wenu tindvuna tami kuze sicedzele umsebenti wetfu bese 
siyaphumula,' kusho Mswati. 
'Akuphume khukhulelangoco wemphi uyewugoba Somcuba emahlombe 
angaze abe nemicabango yekubaleka,' kusho Tikhuba. 
 
Njalo uma kukhulunywa ngebantfwana abephelelwa ngemandla Mswati 
ehluleke ngisho nekuveta umbono lovakalako. 
 

[Likhasi 68–69] 

 
 
 
25 

 

 
 1.2.1 Ngeliphuzu LINYE bhala inkinga lebukene naMswati kuletheksthi 

lengenhla. 
  

(1) 
 
 1.2.2 Benta msebenti muni boSandlane naTikhuba kulenoveli?  (1) 
 
 1.2.3 Singeniso saletheksthi sisivetela muphi umcondvo mayelana 

nesimo semphilo? 
  

(1) 
 
 1.2.4 Chaza kutsi letheksthi lengenhla yenteka kuyiphi indzawo.   (2) 
 
 1.2.5 Uyavuma yini kutsi Mswati abenebudlelwano lobuhle netindvuna 

takhe? Sekela ngemaphuzu LAMABILI ubhekise endzimeni 
yesitsatfu. 

  
 
(2) 

 

 1.2.6 Similo saSomcuba sehlukile kunesaMswati. Bhala KUBILI 
lokufazela loko.  

  
(2) 

 
 1.2.7 Bhala KUBILI lokufundvwa ngumphakatsi ngendlela latiphatsa 

ngayo Mswati kuletheksthi lengenhla.  
  

(2) 
 
 1.2.8 Ucabanga kutsi yini lebeyenta Mswati aphelelwe ngemandla 

nakukhulunywa ngebantfwana bakubo? 
  

(2) 
 
 1.2.9 Ngekubona kwakho kukhona yini lokukwenta ufune kuchubeka 

nekufundza lenoveli nawufundza letheksthi lengenhla? Bhala 
KUBILI. 

  
 
(2) 

 
 1.2.10 Ngubani umlingisi lohambisana nesihloko salenoveli? Sekela.   (2) 

[35] 

UMBUTO 2: NGENCA YAKHO – JJ Ncongwane   
 

2.1 Fundza letheksthi bese uphendvula imibuto lelandzelako. 
 

ITHEKSTHI C 

  

 

 Ngalelinye lilanga bafundza sifundvo seMaths wacaka labanyenti. Thishela 
bekafundzisa lesinye sibalo. Watsi ngekucedza kufundzisa lothishela wase 
ucela yena Mshumayeli kutsi asukume aye ebhodini ayosenta lesibalo. 
Bekatiwa phela Mshumayeli kutsi akagayelwa ngcamu kulesifundvo. 
 

'Sukuma Mshumayeli sewusente lesibalo njengaloku ngisentile.' Kusho 
thishela Msibi labefundzisa sona lesifundvo seMaths lapha eMajuba. 
 

Wabindza watsi dvu Mshumayeli. Waphindza futsi thishela Msibi wambita. 
Wabindza nje Mshumayeli. 
 

'Mshumayeli ngikhuluma nawe!' Atsi kuphakamisa livi.  
Dvu. Asondzele thishela amdzabule ngemphama. Dvu. Hhohlo tinyembeti. 
 

'Hheyi wena mfana sewungenwa ngumuti yini ngobe sewufundza libanga 
lelishumi?' 
 

Dvu. Kwehla nje tinyembeti akatisuli nekutisula. Tageleta njalo etihlatsini. 
 

Yakhala insimbi letsi asale aphuma eklasini thishela Msibi. Ikhala nje insimbi 
vele sesikhatsi selikhefu. Ngesikhatsi selikhefu, anikele e-staffroom 
Mshumayeli kuthishela Msibi. 
 

'Thishela, ngiyacolisa kakhulu kutsi ngibonakale shengatsi ngiyakwedzelela 
eklasini. Ecinisweni nginenkinga thishela,' kusho Mshumayeli ngenhlonipho 
lenkhulu. 
 

'Unemanga wena mfana. Unenkinga yani umncane kangaka?' Kubuta 
thishela amatasatasa amakha tincwadzi tabo. 
 

'Thishela, inkinga yami kutsi ngidzatjukelwe libhuluko lami lapha ngemuva 
manje bengisaba kusukuma ngiye ebhodini. Naseklasini vele angisasukumi 
ngime embikwebantfu. Ngifika nje ekuseni ngihlale phasi. Ngize ngisukume 
ngesikhatsi selikhefu. Nakhona ngenta siciniseko sekutsi ngisukuma 
sebaphume bonkhe eklasini.' 
 

[Likhasi 90–91] 

 
 
 
 
 

5 
 
 

 
 
 

 
10 
 

 
 
 

 
 

 
15 
 
 

 
 
 

 
20 
 
 

 
 
 
25 

 

 

 2.1.1 Khetsa YINYE imphendvulo. Bhala kutsi sento saMshumayeli 
sekutsi aye kuthishela Msibi e-staffroom sikhombisani. 

  

 

  A 
B 
C 
D 

Kumangala 
Kudzelela 
Kuhlonipha 
Kutati 

  
 
 
(1) 

 

 2.1.2 Kuletheksthi lengenhla Mshumayeli ubukene nayiphi inkinga?   (1) 
 

 2.1.3 Lokwentiwa nguthishela Msibi kuMshumayeli kusikhombisa kutsi 
lendzaba yenteka esikhatsini sakudzala. Sekela. 

  
(1) 

 

 2.1.4 Ngabe sento saMshumayeli sekutsi ayocolisa kuthishela sikahle 
yini? Sekela. 

  
(2) 

 2.1.5 Bhala sizatfu lesenta malume Mabhunu aphatse kabi Mshumayeli 
ngalesikhatsi asafundza. 

  
(2) 

 

 2.1.6 Kunetintfo lebetimphazamisa Mshumayeli ehositela. Fakazela loku 
ngemaphuzu LAMABILI. 

  
(2) 

 

 2.1.7 Catsanisa similo sathishelanhloko Mdlalose nesamalume 
Mabhunu. 

  
(2) 

 

 2.1.8 Ikhuluma ngani lenoveli uma ufundza letheksthi lengenhla? Sekela.  (2) 
 

 2.1.9 Uma ubuka imphilo yaMshumayeli ngekukhuliswa ngumkhulu 
nagogo wakhe isikhombisa kutsi make wakhe bekangumuntfu 
lonjani ngekwesimilo? Bhala KUBILI. 

  
 
(2) 

 

 2.1.10 Ngabe uyavumelana yini nembono lotsi lesihloko sikhetseke 
kahle? Sekela ngemaphuzu LAMATSATFU. 

  
(3) 

 

NA 
 

2.2 Fundza letheksthi bese uphendvula imibuto lelandzelako. 
 

ITHEKSTHI D 

  

 

 Njenganyalo sewuphelile umsebenti lomkhulu. Gogo Finishi sewumbikile 
Mshumayeli kulabaphasi. Bantfu sebayahhomutela nje lapha kaMotsa, 
batinatsela tjwala. Lilanga vele beselitjekile. 
 

Njengaloku sikhatsi besesihambile, Khanyisile wabona kutsi kuncono 
ayowuvalelisa kugogo Finishi ahambe. Nemambala waya kuye wafike 
wamvalelisa. 
 

Naphuma nje esangweni, Mshumayeli wamlandzela ngemuva. Wefika 
wamkhandza base sebayahambisana. 
 

'Khanyi, ngicela kutsi sehlele emfuleni ngobe ngifuna kutsi sikhulume kahle 
singaphazanyiswa ngumuntfu,' kusho Mshumayeli. 
 

Nemambala-ke behla njalo bacondza emfuleni uMgwenyana. Befika bahlala 
phasi edvwaleni, babuka entasi lapho umfula ugeleta ucondza khona. 
 

'Ewu, Mshumayeli ngaze ngabuva-ke buhlungu. Bewubindzeleni sonkhe 
lesikhatsi ungangitjeli kutsi ulungiselela kuya ngesheya?' 
 

'Cha Khanyi, loko ngakwenta ngemabomu ngobe ngicabangela wena. 
Ngabona kutsi nangingakutjela lendzaba, utawusuke uve buhlungu kakhulu 
bese awusabhali kahle. Bengati mine kutsi ngitakutjela nini. Nangabe kodvwa 
sento sami sikuphatse kabi, ngicela kutsi ungicolele ngobe bengingakacondzi 
kukuvisa buhlungu.' 
 

'Ewu, ngiyakuva Mshumayeli futsi ngiyakucolela,' kusho Khanyisile ngelivi 
lelipholile. 
 

'Khanyi, ngiyati kutsi ufisa ngibe sedvute nawe sonkhe sikhatsi kepha simo 
asivumi. Ngicela kutsi ungaphatseki kabi, ucabange kutsi njengaloku 
ngihamba ngiya khashane kangaka, ngitawukhohlwa ngawe. Kuhamba 
kwami akungakuphatsi kabi. Angihambi ngobe ngitsandza kepha ngihamba 
ngekuyolungisa likusasa letfu ...' 

[Likhasi 160] 

 2.2.1 Khetsa YINYE imphendvulo. Ngabe gogo Finishi abekholelwa 

kuyiphi inkholo? 
  

 

  A 
B 
C 
D 

Inkholo yalabaphasi. 
Inkholo yebuKhrestu. 
Inkholo yemaJuda. 
Inkholo yemaMuslim. 

  
 
 
(1) 

 
 2.2.2 Khetsa YINYE imphendvulo. Letheksthi lengenhla iveta luphi 

luhlobo lwenoveli? 
  

 
 

  A 
B 
C 
D 

Inoveli yemlandvo. 
Inoveli yembangave. 
Inoveli yesayensi. 
Inoveli yenhlalo. 

  
 
 
(1) 

 
 2.2.3 Ngabe lendzawo lebaya kuyewuhlala kuyo boMshumayeli 

naKhanyisile ikhetseke kahle yini njengendzawo yetitsandzani? 
  

(1) 
 
 2.2.4 Ngabe tento taKhanyisile endzabeni yonkhe tiyahambisana yini 

neligama lakhe? Sekela. 
  

(2) 
 
 2.2.5 Bhala inkhulumo lesendzimeni yekugcina leveta kutsi 

boMshumayeli naKhanyi batawugcina bashadile. 
  

(2) 
 
 2.2.6 Ngusiphi sizatfu lesenta Mshumayeli atfolakale sekahlala 

nabomkhulu Gendinyoni nagogo Finishi? 
  

(2) 
 
 2.2.7 Ngabe kuliciniso yini kutsi Mshumayeli abefuna kuba sifundziswa 

ngenhlitiyo yakhe yonkhe? Sekela ngemaphuzu LAMABILI. 
   

(2) 
 
 2.2.8 Ucabanga kutsi emaphoyisa atfola njani kutsi sibhamu saMabhunu 

ngiso lesadubula? Sekela. 
   

(2) 
 
 2.2.9 Besinjani simo setepolitiki ngalesikhatsi Angela acoshwa 

emshadweni wakhaboPeter? 
   

(2) 
 
 2.2.10 BoMshumayeli naKhanyi bayafanelana. Bhala KUBILI lokwesekela 

lombono ngekwetimilo tabo. 
  

(2) 
[35] 

 
 SAMBA SESIGABA A:  35 

SIGABA B: UMDLALO   
 

UMBUTO 3: LAHLOMA LADVUMA – Z Motsa   
 

3.1 Fundza letheksthi bese uphendvula imibuto lelandzelako. 
 

ITHEKSTHI E 

  

 

 TSEMBATIVE: 
SIGWACA: 
 
 
TFOLWANE: 
 
SIGWACA: 
 
 
TSEMBATIVE: 
 
 
TFOLWANE: 
 
 
TSEMBATIVE: 
 
SIGWACA: 
TSEMBATIVE: 
SIGWACA: 
 
 
 
TSEMBATIVE: 
 
 
 
 
 
TFOLWANE: 
TSEMBATIVE: 
SIGWACA: 
TFOLWANE: 
SIGWACA: 
 

Ngubani loshiye lomlayeto? 
(Esula libunti ngenhlanekela.) Umlindzisango utsi akamboni 
kahle ngobe bekatihuce ngemlotsa futsi naku bese vele 
sekucundzeka emehlo sekuhlwa. 
Pho, umuntfu utsini manje? Uyati silengela elibeni tsine? 
(Azulazule nendlu kubindze kutsi dvu!) 
Asife silwile! Asivele sibhekane nayo iNkanyamba ngobe 
kuyakhanya, yimisebenti yayo lena. Asicondze ngco kuyo 
simtsatse simbuyise. 
Cha! Nami lami lelo! Lidvuna impela! Ngale kwaloko, vele 
sonkhe sitakwenelwa lijozi siye egodzini ngoba phela 
sesilutse sive.  
Madvodza, asingabe sisasindvwa tinyawo. Phela nayingafa 
iNkhosi nyalo, sonkhe sisemantini! Litinyo leNkanyamba 
lingavele lihlabe kuNdlovukati kucala, njengobe batiteka nje! 
(Limetfuse lelo.) Khe ... Khetsiwe? Ungenaphi emibangweni 
yab ...? 
Hha- mo! Kantsi kawati? 
Kutsini? 
Phela emahemuhemu atsi Ndvukutemphi ulala angalali 
asongela iNdlovukati, asola kutsi ngiyo leyamonisela yatisa 
sive kutsi ludziwo lwesigodlo lwabulawa nguye. Loko-ke 
kwase kumemuka bukhosi bakhe.  
Nx! Uyahhema! Akahamb' ayokufa nembala! (Iye ikhula 
intfukutselo.) Kute lotawutsintsa Khetsiwe ngikhona ... 
(Tindvuna tibukane ngemehlo lasolako, kodvwa tingasho 
lutfo. Achubeke Tsemba sekatiba.) Ewu, kantsi kubi impela? 
Madvodz' akitsi, asiphangiseni, liyasimbonya lelifu solo simile 
lapha. Nitsini? Ayihlom' ihlasele! 
Lami litsi, asetameni kumfuna kusasa. 
Kusasa? 
Butimba-ke? 
Asetameni ngemhlomunye-ke sekutse cwaka ... 
Cha uyahhema mbamba Tfolwane. Vele uteka takusasa 
nemalanga lalandzelako njani sibhekene neludzaba 
loluphutfumako? 

[Likhasi 41–42] 

 3.1.1 Khetsa YINYE imphendvulo. Ngabe letheksthi lengenhla isivetele 
luphi luhlobo lweludvweshu? 

  

 

  A 
B 
C 
D 

Ludvweshu lwangaphandle. 
Ludvweshu lwangekhatsi. 
Ludvweshu lwasemkhatsini. 
Ludvweshu lwasekucaleni. 

  
 
 
(1) 

 

 3.1.2 Bhala kutsi letheksthi lengenhla yenteka kuphi nendzawo.  (1) 

 3.1.3 Bhala kutsi yini lengenta lesicashunwa sidlaleke esiteji.  (1) 
 

 3.1.4 Isho kutsini lenkhulumo yaSigwaca letsi, 'Asife silwile'?  (2) 
 

 3.1.5 Nguyiphi lenkinga lababukene nayo labadlali kuletheksthi 
lengenhla? 

  
(2) 

 

 3.1.6 Ngabe letheksthi lengenhla iyawutfutfukisa yini lomdlalo? Sekela.  (2) 
 

 3.1.7 Ngabe lomdlalo ukhuluma ngani uma uwufundza wonkhe? Sekela 
ngeliphuzu liNYE. 

  
(2) 

 

 3.1.8 Bhala kutsi lutfolakala kuphi luvutfondzaba kulomdlalo.  (2) 
 

 3.1.9 Kuliciniso nobe kuliphutsa kutsi Vusematfwa wacishe walahlekelwa 
bukhosi? Sekela. 

  
(2) 

 

 3.1.10 Bhala KUBILI lokungakalindzeleki lokutfolakala esiphetfweni 
salomdlalo. 

  
(2) 

 

NA 
 

3. 2  Fundza letheksthi bese uphendvula imibuto lelandzelako.   
 

 ITHEKSTHI F   
 

 QEDIZIZWE: 
 
 
 
 
TSEMBATIVE: 
 
 
QEDIZIZWE: 
 
 
TSEMBATIVE: 
 
QEDIZIZWE: 
 
 
SIGWACA: 
QEDIZIZWE: 
 
SIGWACA: 
 
TSEMBATIVE: 
 
SIGWACA: 
 
 
 
 
 
 

(Abetungeleta ngendzelelo nekutetsemba lokukhulu.) Wo! 
Sekunguwena iqhawe loButhwa kulezinsuku? Uyawubona 
umkhonto lona? Udla fumuka udle silaza, udla igazi 
lamaqhawe! Leli ebeliconsa lapha selophile, umkhonto ufuna 
ukuhlala ushisa. Thatha ezakho-ke nsizwa sizwan' amandla! 
(Akhweshisele Vusa khashanyana ngaselutsandzane.) 
Ngulapho ngikhona-ke lapho! Ngite ngihlomile-ke Zulu! Vika! 
(Bavikisane.) 
Namhlanje, iganel' esokeni Nozinja kaBaba! Kudala nizenza 
ababusi ngento engacaci. Lowo ozothola uBukhosi ngozobe 
abulwele.Vika! Nanso! (Avike Tsemba aphindze agadle.) 
Anginavu nawe ja'! Yivume! (Asengaketeleli simhlabe 
emkhonweni sikhali saQeda.) 
Ngadla mina kaBaba! 
(Khona manjalo kungene boSigwaca nalamanye emajaha 
emabutfo lamabili.) 
Yilamu bo! 
(Ngekwetfuka.) Nibekwa yini nina lapha? (Acale kuhlehlela 
emuva.) 
Sigadza wonkhe umuti weNkhosi, jaha lakitsi. Phela ugcwele 
lugagane njengobe ubona nje. 
(Abambe umkhono lowophako.) Kodvwa nive ngani kutsi 
ngilapha hhayi eMphelave maja? 
(Abhekise kuVusa, akhuleka.) Yithi! Kuhle nisaphila Mngane! 
(Akhuluma naTsemba.) Sehlukan' ekhatsi Tfolwane 
wacondza eMphelave tsine nengcosana yemabutfo seta 
lapha. Jaha lakaZulu, sikutsini wena nalomkhoti wakho 
Ndvukutemphi lesenidvunge umuti weNkhosi yeBatfwa kanje 
nje? (Atsi asengakamphendvuli kutseleke lelinye lijaha 
lembutfo lita nembiko.) 

 LIJAHA: 
 
 
SIGWACA: 
LIJAHA: 
TSEMBATIVE: 
LIJAHA: 

Ndvuna, ndvuna! Sekonakele! Ngitfunyelwa yiNdvuna 
Tfolwane itsi angikwatise kutsi iMphelave seyisibekelwe lifu 
lelimnyama!  
Utsini? 
Umntfwanenkhosi Ndvukutemphi sewusishiyile! 
Njani manje? Nini? 
Liphovela lakhe litsi ingati yakhe icitfwe nguQedizizwe. 
(Liphume lijaha.) 

[Likhasi 61–62] 

 
 
 
 
35 

 

 
 3.2.1 Khetsa YINYE imphendvulo. Ngabe letheksthi lengenhla iveta luphi 

luhlobo lwemdlalo? 
  

 

  A 
B 
C 
D 

Senamisi 
Imbangalusizi 
Siphukuto 
Kulingisa 

  
 
 
(1) 

 
 3.2.2 Ngubani umdlali lotsandza kulwa kuletheksthi lengenhla?  (1) 
 
 3.2.3 Bekuyini inhloso yaboSigwaca nalamajaha lamabili yekuya elawini 

laQedizizwe? 
  

(2) 
 
 3.2.4 Ngabe inkhulumo letsi, 'iMphelave seyisibekelwe lifu lelimnyama!' 

isho kutsini?  
  

(2) 
 
 3.2.5 Catsanisa similo saQedizizwe nesaTsembative emdlalweni 

wonkhe. 
  

(2) 
 
 3.2.6 Ngemaphuzu LAMABILI fakazela lombono lotsi, Ndvukutemphi  

bekufanele afe kulomdlalo. 
  

(2) 
 
 3.2.7 Bhala KUBILI lobekungentiwa ngumtsetfosisekelo waseNingizimu 

Afrika ngesento saQedizizwe sekubulala Ndvukutemphi. 
  

(2) 
 
 3.2.8 Bekufanele yini kutsi Qedizizwe abulale Ndvukutemphi? Sekela.  (2) 
 
 3.2.9 Bhala KUBILI lokwenta letheksthi lengenhla isidvonse kutsi 

sifundze umdlalo wonkhe? 
  

(2) 
 
 3.2.10 Ngekubona kwakho ngabe Qedizizwe uyadzingeka yini 

kulomdlalo? Sekela ngemaphuzu LAMABILI. 
  

(2) 
 
  SAMBA SESIGABA B:  35 

SIGABA C: TINDZABA LETIMFISHA   
 

UMBUTO 4: TELUTSANDVO ATIPHELI – JJ Ncongwane   
 

Phendvula YOMIBILI imibuto lebutwe ngetindzaba letimfisha.   
 

4.1  'BABE UNGEHLULILE' – JJ Ncongwane   
 

 Fundza letheksthi bese uphendvula imibuto lelandzelako.   
 

 ITHEKSTHI G   
 

 'Mine angati kutsi ekhaya bacabanga njani? Bangitfumele nje esikolweni abati 
kutsi ngiyayidzinga imali njengabo bonkhe bantfwana. Ekhaya batsi nje 
bangangikhokhela imali yasehositela kube sekuphelile njalo. Abacabangi 
kutsi banginike nje imali nami lengitatitsengela ngayo lengikutsandzako. 
Awubuke nje ngeswela ngisho nemali yekutsenga insipho yekugeza. 
Ngeswela nemali yemakha nemakhilimu ekugcobisa. Sengiphila ngekuboleka 
nangekucela kubantfu. Nami sengidzimate nginemahloni kucela kubo. Mine 
sengiyasola shengatsi angisuye walapha kaHlatjwako. Phela kube 
ngingumntfwana wabo mbamba ngabe abangiphatsi ngalendlela. Nome batsi 
banginikile imali, banginika nje bo-R20. Awungitjele nje ungentani nga-R20 
kuletikhatsi talomuhla? Angati phela ngobe nakashoko babe utsi 
ungumfundisi. Angati kutsi lesento sakhe Nkulunkulu uyasitfokotela yini. 
Impela bobabe ngabo labatawukuba tinkhuni tasesihogweni. Kuyocala bona 
kusha ngembikwekutsi kushe tsine. Ufane utsi uyakholwa nje kantsi udlala 
ngalesikhatsi sakhe ncono ayekele abuye sitokudla naye tono. Akusiti phela 
kukhohlisa bantfu. Mine vele futsi nje ...' 
 

'Hawu! Busisiwe wahlala wabamba esihlatsini ucabangani lena lengaka!'  
 

'Eyi, Bongi mngani wami tinhlupheko temhlaba.' 
 

'Ngabe ekhayakini solo abakutfumeli imali?' 
 

'Yebo Bongi, solomane ngilindzile kodvwa lutfo kungitfumelela,' kuphendvula 
Busisiwe Hlatjwako. Umngani lomkhulu waBongi Matsebula. Bobabili 
bafundza libanga lemfica khona lapha eKulindzeni. Bobabili bahlala ehositela 
kantsi bahlala 'edomethri' linye. 

[Likhasi 93] 

 4.1.1 Khetsa YINYE imphendvulo. Hlobo luni lweludvweshu lolutfolakala 
endzimeni yekucala? 

  

 

  A 
B 
C 
D 

Ludvweshu lwangaphandle. 
Ludvweshu lwangekhatsi. 
Ludvweshu lwasekugcineni. 
Ludvweshu lwasemkhatsini. 

  
 
 
(1) 

 

 4.1.2 Ngubani umlingisi lobukene nenkinga kuletheksthi lengenhla?   (1) 
 

 4.1.3 Bhala sikolo lapho boBongi naBusisiwe bebafundza khona.  (1) 
 

 4.1.4 Nguyiphi indlela lebekatiphilisa ngayo Busisiwe lapha ehositela 
njengobe bekaswela imali? Bhala YINYE. 

  
(1) 

 4.1.5 Hlatjwako kutsiwa ungumfundisi. Fakazela loku ngemaphuzu 
LAMABILI. 

  
(2) 

 

 4.1.6 Ngabe aliciniso nobe aliphutsa lamavi aBusisiwe latsi, 'Uyati 
kuncono kuba ngumfana, bafana abahlupheki njengatsi?' Sekela. 

  
(2) 

 

 4.1.7 Ngabe kutfunyelwa imali lencane nawuhlala ehositela kusenteka 
yini kulamalanga lesiphila kuwo njengobe kwenteka kuBusisiwe? 
Sekela. 

  
 
(2) 

 

 4.1.8 Bongi bekangumngani lonjani ngekwesimilo uma ubuka teluleko 
lebekatinika Busisiwe? Sekela. 

  
(2) 

 

 4.1.9 Kube bekunguwe lobukene nalenkinga yaBusisiwe bewungenta 
njani? 

  
(2) 

 

 4.1.10 Hulumende ubasita ngayiphi indlela bantfwana labafana 
naboBusisiwe kulamalanga ? Bhala emaphuzu LAMABILI. 

  
(2) 

 

 4.1.11 Ngusiphi sifundvo lesitfolakala kulendzatjana nawubuka siphetfo 
sayo? Sekela. 

  
(2) 

 

NA 
 

4.2  'KANTSI BANTFU BANJE?'– JJ Ncongwane   
 

 Fundza letheksthi bese uphendvula imibuto lelandzelako.   
 

 ITHEKSTHI H   
 

 Umuti wakhe bewumkhulu impela ngobe bekanesitsembu. LaMtsimunye 
naLaNgodvoyi. Kodvwa bekete bantfwana. Magilogilo bekangasebenti 
kodvwa atiphilisa ngalesivandze sakhe. Sivandze sakhe besisihle sichitsa 
sikhatsi. Emaklabishi bekaluhlata klaba, nematamatisi angaka tigemagema 
abovu tju. Bonkhe bantfu bebangawuvali umlomo ngesivandze saMagilogilo. 
Umbuto lomkhulu kubantfu bewusekutseni: Magilogilo ngabe usilima ngani 
lesivandze lesikhulu kangaka? 
 

Kwatsi-ke ngalelinye lilanga LaMhlanga watfuma Mbongeni esitolo. Wahamba 
Mbongeni wabuya sekuhlwile. Wefika watjela unina kutsi udlule 
ngakaMagilogilo weva Magilogilo atsetsa atsi: 'Nine anisafuni kusebenta, 
nifuna nje kudla kube kuphela.' Amtsetsise unina atsi kantsi bekamtfume loko 
yini.   
 

Ngalelinye lilanga entsambama nje kungene boSibusiso naBusisiwe bagijima 
batsi batsite bayadlala ngentasi kwakaMagilogilo, kwafika babe wabo watsi 
ucela kudla. Kwammangalisa loko LaMhlanga, watsatsa luswati wabashaya 
watsi bayahhema. Empeleni besekukanyenti aliva lihinyana laloko. 
Njengemuntfu lolikholwa kwamphatsa kabi loko.  
 

Njalo nje boSibusiso nabake badlala babuya sekuhlwile, bebaye bamtjele 
unina kutsi bambonile uyise. Kwamphatsa kabi loko LaMhlanga wadzimate 
wondza. Yebo bekafanele kukhatsateka LaMhlanga ngobe umyeni wakhe 
besekuphele umnyaka nesigamu ashona, wangcwatjwa. Neliliba lakhe 
lisekhona lisenjalo nanyalo. Kwatsi ngalelinye lilanga LaMhlanga 
avakashelwe ngumakhelwane wakhe LaMagagula, kwangena Sibusiso 
agijima. Wefika watsi: 'Yemake babe utsi ucela kudla.' Bamangala kakhulu 
kuva umntfwana akhuluma kanje. LaMhlanga wadliwa ngemahloni watiyela 
kutsi utawutsini. 

[Likhasi 78–79]                                                                                                                                                                                                    

 4.2.1 Bangaki balingisi labatfolakala kulendzatjana?   (1) 
 
 4.2.2 Khetsa YINYE imphendvulo. Ngusiphi simo labukene naso 

LaMhlanga etheksthini lengenhla? 
  

 

  A 
B 
C 
D 

Simo sekujabula. 
Simo sekushonelwa. 
Simo sekutfukutsela. 
Simo sekukhatsateka. 

  
 
 
(1) 

 
 4.2.3 Bhala KUNYE lebekatiphilisa ngako LaMhlanga endzabeni yonkhe.   (1) 
 
 4.2.4 Loku lokwenteka kuletheksthi kuvama kwenteka ngasiphi sikhatsi 

selusuku? 
  

(1) 
 
 4.2.5 Ikhuluma ngani lendzatjana? Sekela imphendvulo yakho.  (2) 
 
 4.2.6 LaMhlanga bekangumake lonjani ngekwesimilo? Sekela 

imphendvulo yakho. 
  

(2) 
 
 4.2.7 Chaza indzawo lapho yenteka khona lendzatjana.  (2) 
 
 4.2.8 Magilogilo belimfanele lijele yini? Sekela lombono.  (2) 
 
 4.2.9 Ngabe sento saMagilogilo sekubulala bantfu siyenteka yini 

kulesikhatsi lesiphila kuso? Sekela. 
  

(2) 
 
 4.2.10 Bhala KUTSATFU lebekungakalindzeleki lokwenteka esiphetfweni 

salendzatjana? 
  

(3) 
 
 SAMBA SESIGABA C:  35 

SIGABA D: TINKONDLO   
 
UMBUTO 5: EMATFUNDVULUKA – BB Malangwane  
 

  

Phendvula TOTIMBILI tinkondlo lekubutwe ngato.   
 
5.1 Fundza lenkondlo bese uphendvula imibuto lelandzelako.   
 

 LEYO NGOMA – JJ Ncongwane 
 

  

 1 
2 
3 
4 
5 
 

6 
7 
8 
9 
10 
 

11 
12 
13 
14 
 

15 
16 
17 
18 
19 
 

20 
21 
22 
23 
24 
 

25 
26 
27 
28 
29 

Ngihlabelele leyo ngoma yaVandross, 
Ingoma lehlatjelwa titsandzani todvwa, 
Ingoma yelutsandvo leviwa ngito kuphela, 
Mhlawumbe kukukhumbula kungaphela, 
Mhlawumbe kukungabata kwami kungaphela. 
 

Ngitamile kutidzabula titfombe takho, 
Ngayishisa yonkh' imifanekiso yakho, 
Ngakususa konkhe lokungikhumbuta wena, 
Ngatishisa tonkhe tincwadzi letitsi wena, 
Kepha ngisaluva lutsandvo lwakho. 
 

Njalo nangiyiva leyo ngoma 
Ingikhumbuta kaNongoma, 
Ingikhumbute kaMahhala Kanyamazane, 
Ingikhumbut' imbali yakaMbuyane. 
 

Leyo ngoma mntfwanaMbuyane, 
Sasiyivuma nawe sikaNyamazane, 
Ingoma yelikusasa laphakadze, 
Ingoma yelitolo letfu laphakadze, 
Litolo lelashiya tibati taphakadze. 
 

Ngangitsi angifuni kukukhumbula, 
Ngobe nawe wehluleka kungivela, 
Ngashisa konkhe lokutsi wena, 
Ngasusa konkhe lokutsi wena, 
Ngehluleka kukucish' enhlitiyweni. 
 

Kepha lamuhla ngisigcili saleyo ngoma, 
Nayidlal' inkhumbulo yakh' idlala ngami, 
Bengiwungibut' lawo mehl' akho, 
Bewungibuka ngawo ngibone 
Likusasa lami lifanana neliZulu. 

  

 

 5.1.1 Khetsa YINYE imphendvulo. Bunkondlo buni lobudvwetjelwe 
emgceni we-4 newe-5? 

  

 

  A 
B 
C 
D 

Luchumanosicalo 
Luchumanosigcino 
Luchumanomkhatsini 
Luchumanomcondvo 

  
 
 
(1) 

 5.1.2 Bunkondlo buni lobukulemigca lengentasi? 

 
'Bewungibuka ngawo ngibone 
Likusasa lami lifanana neliZulu.' 

  
 
 
(1) 

 
 5.1.3 Khetsa YINYE imphendvulo. Hlobo luni lwemvumelwano 

lolubhalwe lwacindzetelwa kulemigca lelandzelako? 
 
'Leyo ngoma mntfwanaMbuyane, 
Sasiyivuma nawe sikaNyamazane' 

  
 
 
 

 
  A 

B 
C 
D 

Imvumelwanosigcino 
Imvumelwanomkhatsini 
Imvumelwanomaphakatsi 
Imvumelwanosicalo 

  
 
 
(1) 

 
 5.1.4 Bhala iphethini yalomugca. 

 
'Likusasa lami lifanana neliZulu.' 

  
 
(1) 

 
 5.1.5 Bekacondze kusitjelani sonkondlo ngalemigca lengentasi? 

 
'Ngashisa konkhe lokutsi wena, 
Ngasusa konkhe lokutsi wena' 

  
 
 
(2) 

 
 5.1.6 Sonkondlo leyo ngoma yaVandross uyikhetse kahle yini 

nawufundza indzima yekucala? Sekela imphendvulo yakho. 
  

(2) 
 
 5.1.7 Ngemaphuzu LAMABILI bhala lokushiwo yinkondlo lengenhla.  (2) 
 
 5.1.8 Ngusiphi sitfombe lesakheka engcondvweni nawufundza lenkondlo 

lengenhla? 
  

(2) 
 
 5.1.9 Ngemaphuzu LAMABILI bhala lokushiwo ngusonkondlo nakatsi,  

 
'Ngehluleka kukucish' enhlitiyweni.' 

  
 
(2) 

 
 5.1.10 Itsini ingcikitsi yalenkondlo lengenhla? Sekela imphendvulo yakho.  (2) 
 
 5.1.11 Ngabe sihloko senkondlo siyahambelana yini naloko lokushiwo 

yinkondlo? Sekela. 
  

(2) 
 

NA 

5.2 Fundza letheksthi bese uphendvula imibuto lelandzelako.   
 

 LUVATSI LWEKUKHANYA – JJ Thwala 
 

  

 1 
2 
3 
4 
5 
 
6 
7 
8 
9 
10 
 
11 
12 
13 
14 
15 
 
16 
17 
18 
19 
20 
 
21 
22 
23 
24 
25 

Luvatsi lwekukhanya! 
Ngewakh' umusa khanya, 
Ngewakh' emandla khanya, 
Ngeyakh' inhlakanipho khanya, 
Ngesakho sineke khanya. 
 
Luvatsi lwekukhanya! 
Sula lubandlululo etindzebeni temlomo, 
Sus' umhobholo nekutigabisa kimi, 
Sus' etindzebeni temlomo, 
Susa buchomoketi nebuchwensi kimi. 
 
Luvatsi lwekukhanya! 
Ngiphe sibindzi sekuncoba: 
Ngilwe nebucaba ngibuncobe, 
Ngilwe nebugovu ngibuncobe, 
Ngilwe nebuncavitsi ngibuncobe. 
 
Luvatsi lwekukhanya! 
NjengaSolomoni ngicela kuhlakanipha, 
NjengaSamsoni ngicel' emandla, 
NjengaJobe ngicela kubeketela, 
NjengaPawula ngicela sibindzi. 
 
Luvatsi lwekukhanya! 
Ngetfula bumine kuwe, 
Wena lowati buhle nebubi, 
Wena lowati kucala nekuphetsa, 
Kwelibanga lemphilo yami. 

  

 
 5.2.1 Khetsa YINYE imphendvulo. Hlobo luni lwenkondlo lolu 

lolungenhla? 
  

 

  A 
B 
C 
D 

Inkondlo leyisathaya. 
Inkondlo leyisonethi. 
Inkondlo yenkholo. 
Inkondlo leyi-eleji. 

  
 
 
(1) 

 
 5.2.2 Khetsa YINYE imphendvulo. Hlobo luni lweluchumano 

loludvwetjelwe emgceni we-19 newe-20? 
  

 
 

  A 
B 
C 
D 

Luchumanosicalo 
Luchumanosigcino 
Luchumano lolutjekile 
Luchumanomkhatsini 

  
 
 
(1) 

 5.2.3 Shano kutsi bunkondlo buni lobuvetwa ngulomugca lotsi, 

 
'Luvatsi lwekukhanya' lotfolakala ekucaleni kwetindzima 
talenkondlo. 

  
 
 
(1) 

 
 5.2.4 Sinongo sini lesidvwetjelwe emgceni longentasi? 

 
'NjengaSolomoni ngicela kuhlakanipha' 

  
 
(1) 

 
 5.2.5 Bhala tintfo LETIMBILI letisendzimeni yesibili sonkondlo lekafisa 

kwangatsi Mvelinchanti angamentela tona. 
  

(2) 
 
 5.2.6 Bunkondlo buni lobutfolakala kulomugca longentasi? Sekela. 

 
'Wena lowati buhle nebubi' 

  
 
(2) 

 
 5.2.7 Ngabe sonkondlo bekachaza kutsini ngalemigca lengentasi? 

 
'Wena lowati kucala nekuphetsa, 
Kwelibanga lemphilo yami.' 

  
 
 
(2) 

 
 5.2.8 Bekuyini inhloso yasonkondlo ngekubhala lenkondlo? Sekela.  (2) 
 
 5.2.9 Sonkondlo bekakusiphi simo nakabhala lenkondlo? Sekela.  (2) 
 
 5.2.10 Uyavumelana yini nalombono lotsi sonkondlo bekangumlandzeli 

wenkholo yebuKrestu? Sekela ngemaphuzu LAMATSATFU. 
  

(3) 
 
 SAMBA SESIGABA D: 

SAMBA SAKO KONKHE: 
 35 

70 
 


